
"Veličanje ratnih zločinaca mora imati posljedice za Srbiju.

Predsjedavajući Delegacije Parlamentarne skupštine Bosne i Hercegovine (PSBiH) u Parlamentarnoj
skupštini Vijeća Evrope (PSVE) Saša Magazinović susreo se u Strazburu s poslanikom u Parlamentu
Turske i suizvjestiocem PSVE za praćenje obaveza Srbije Yunusom Emreom. Razgovarali su o učešću
institucija Srbije u veličanju pravosnažno osuđenog ratnog zločinca Ratka Mladića i potrebi za
konkretnim odgovorom evropskih institucija.

Magazinović je naglasio da postupanje državnih institucija tokom prevoza posmrtnih ostataka i
sahrane ratnog zločinca Ratka Mladića treba razmatrati u okviru praćenja obaveza koje je Srbija
preuzela članstvom u Vijeću Evrope.

„Državni avion, vojne počasti i učešće visokih zvaničnika u veličanju čovjeka osuđenog za genocid
moraju imati mjesto u ocjeni ispunjavanja obaveza Srbije. Žrtve imaju pravo očekivati institucionalne
posljedice za one koji veličaju ratne zločince. Ako se utvrdi teško kršenje obaveza iz Statuta Vijeća
Evrope, brojni su alati na raspolaganju, između ostaloga i suspenzija prava predstavljanja u Vijeću
Evrope“, poručio je Magazinović.

Podsjetio je da je 7. septembra uputio pismo najvišim zvaničnicima Evropske unije (EU) i poslanicima
Evropskog parlamenta, tražeći da se državno veličanje ratnog zločinca Ratka Mladića formalno
razmotri u okviru pristupnog procesa Srbije. Naveo je da su na to pismo počeli pristizati odgovori
koji sadrže uvjeravanje da je cijeli slučaj pod posebnom pažnjom.

U pismu je zatražio da postupanje institucija i zvaničnika Srbije bude uzeto u obzir u narednoj
procjeni njenog napretka, posebno u oblastima temeljnih prava, regionalne saradnje,
dobrosusjedskih odnosa i odnosa prema ratnim zločinima. Od institucija EU zatraženo je i da jasno
navedu koje konkretne korake očekuju od vlasti Srbije radi sprečavanja državnog legitimiranja i
javnog veličanja osuđenih ratnih zločinaca.

„Srbija je dobrovoljno prihvatila obaveze koje podrazumijevaju i članstvo u Vijeću Evrope i proces
pristupanja EU. Poštovanje žrtava i pravosnažnih presuda sastavni je dio tih obaveza. Evropske
institucije moraju pokazati da veličanje osuđenog za genocid ima stvarnu težinu kada ocjenjuju
postupanje jedne države“, naglasio je Magazinović.

Podsjetimo, Magazinović je nedavno potpisao zajedničku pisanu izjavu evropskih parlamentaraca
pokrenutu na inicijativu britanske poslanice Alicie Kearns, kojom se osuđuju veličanje Ratka Mladića
i učešće institucija Srbije u odavanju počasti osuđenom ratnom zločincu. Potpisnici odaju počast
žrtvama i upozoravaju da se postupcima Srbije kojima je svijet svjedočio preživjelima šalje poruka da
su zločini počinjeni nad njima izvor nacionalnog ponosa.

„Porodice žrtava i preživjeli genocida imaju pravo na sigurnost i dostojanstvo. Nastavit ću insistirati
da se njihova prava štite i kroz konkretno djelovanje evropskih institucija“, poručio je Magazinović."
(saopćenje iz Kluba poslanika SDPBiH u Predstavničkom domu Parlamentarne skupštine BiH)

